MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 12

It-Tlieta, 17 ta’ Jannar, 2018.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fil-5:00 p.m.

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Julia Farrugia Portelli (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi), l-Onor. Robert Abela, l-Onor. Clayton Bartolo, l-Onor. Kristy Debono, l-Onor. Claudio Grech, u l-Onor. Alex Muscat (sostitut tal-Onor. Silvio Schembri) kienu preżenti.

TALBA

L-Iskrivana qalet it-talba.

MINUTI

Il-Minuti ta’ Laqgħa Nru. 11 li saret fid-9 ta’ Jannar 2018, ġew konfermati.

KORRISPONDENZA

Iċ-Chairman qal li kien irċeva kopja ta’ korrispondenza datata 16 ta’ Jannar 2018 mibgħuta lilu mill-Awditur Ġenerali li fiha ġew elenkati t-termini ta’ riferenza għall-investigazzjoni li ġie mitlub jagħmel l-Uffiċċju Nazzjonali tal-Verifika dwar aspetti ta’ tliet sptarijiet mogħtija mill-Gvern lil Vitals Global Healthcare. (Dok. 17)

Kopja ta’ din il-korrispondenza kienet diġà ġiet ċirkolata lill-Membri tal-Kumitat.

MATTERS ARISING 

Iċ-Chairman fakkar li fil-laqgħa preċedenti s-Sur Carlo Mifsud, Kap Eżekuttiv tal-Awtorità tal-Artijiet, kien ġie mitlub sabiex fil-mument li jiġu msarrfa ċ-ċekkijiet li l-Awtorità kienet irċeviet mingħand is-sidien tal-proprjetà fi Spinola Road, jibgħat jinforma lill-Kumitat, u anke sabiex jibgħat kopja tal-komunikazzjoni li saret bejn l-Awtorità u l-kumpanija li xtrat il-proprjetà Spinola Road rigward il-ħlas tal-ammonti dovuti. Iċ-Chairman qal li r-risposta għal din l-informazzjoni ma kenitx waslet minkejja li kienet anke nbagħtet reminder u għalhekk talab lill-Iskrivana tal-Kumitat sabiex terġa’ tibgħat tfakkar lis-Sur Mifsud.

DISKUSSJONI DWAR IR-RAPPORT TAL-AWDITUR INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST. JULIAN’S.” (Kont.)

Il-Kumitat irriżuma mid-9 ta’ Jannar, 2018 id-diskussjoni dwar dan ir-rapport.

Fil-5:10 p.m. l-Onor. Jason Azzopardi ġie msejjaħ sabiex ikompli jagħti x-xhieda tiegħu bl-istess ġurament li kien ħa fil-laqgħa preċedenti. 

Fil-5:35 p.m. il-Kumitat ġie sospiż u rriżuma fit-7:44 p.m. meta kompla jagħti x-xhieda tiegħu l-Onor. Jason Azzopardi.

Fid-9:23 p.m. l-Onor. Azzopardi spiċċa jagħti x-xhieda tiegħu.

Id-diskussjoni dwar dan ir-rapport kienet interrotta u baqgħet aġġornata.

L-Onor. Julia Farrugia Portelli fakkret fit-talba li kienet għamlet fil-laqgħa preċedenti, u ċioè li l-Kumitat jiddiskuti l-“Guide for Witnesses appearing before the Public Accounts Committee of the House of Representatives, October 2011”. 

Iċ-Chairman qal li ma kenitx kompetenza tal-Kumitat li jibdel dawk il-guidelines.

L-Onor. Farrugia Portelli qalet li hi kienet qed titlob li jsir dan biex jekk waqt id-diskissjoni tar-rapport li kien imiss kien se jerġa’ jittella’ l-Onor. Azzopardi, huwa ma jkunx impoġġi f’xi żvantaġġ minħabba dak li kienu jgħidu l-istess linji gwida.

Iċ-Chairman qal li fl-ewwel laqgħa tal-Kumitat kien intlaħaq ftehim li wara li tispiċċa d-diskussjoni dwar ir-rapport ta’ Spinola, il-Kumitat kellu jibda jiddiskuti t-talba li kienet għamlet l-Oppożizzjoni għal investigazzjoni dwar l-ingaġġ ta’ ħaddiema f’Wasteserv Malta. 

Meta l-Onor. Robert Abela staqsa jekk l-Oppożizzjoni kellhiex xhieda xi ttella’ dwar ir-rapport li l-Kumitat kien qed jiddiskuti, iċ-Chairman qal li ma kellhiex.

L-Onor. Farrugia Portelli qalet li kienet qed titlob li għal-laqgħa li jmiss jissejħu l-Onor. Jason Azzopardi u s-Sur Iman Schembri biex ikun hemm konfront bejniethom minħabba li fix-xhieda tiegħu aktar kmieni fil-laqgħa, l-Onor. Azzopardi qal li s-Sur Schembri kien gideb fuqu.
 
Iċ-Chairman qal li ma kienx ġustifikat li mit-30 laqgħa f’sena li jagħmel il-Kumitat ikun hemm 15 minnhom li jsiru fuq suġġett wieħed.  Huwa kompla jgħid li jekk id-diskussjoni fuq dan ir-rapport kienet se tibqa’ titwal, immaterjali minn x’kienet ir-raġuni, kien se jkun kostrett li jitlob li l-Kumitat jibda jiltaqa’ aktar minn darba f’ġimgħa.

L-Onor. Julia Farrugia Portelli qalet li n-naħa tal-Gvern kienet disposta li jekk ikun hemm il-bżonn il-Kumitat jiltaqa’ b’mod aktar frekwenti. (vide Minuti Nru. 13)

Wara diskussjoni bejn il-Membri tal-Kumitat intlaħaq qbil li l-Kumitat jiltaqa’ l-għada biex isir il-konfront mitlub mill-Onor. Julia Farrugia Portelli.

Fid-9:36 p.m. iċ-Chairman aġġorna l-Kumitat għal nhar l-Erbgħa, 17 ta’ Jannar 2018, fit-3:00 p.m. 

